
sþ. 136. Tillaga til þingsályktunar
um námsstyrki og heiðurslaun skáida og listamanna.

Flm.: Jónas Jónsson.

Alþingi ályktar að skora á ríkisstjórnina að flytja á þessu þingi frv. um fram-
tiðarskipulag á námsstyrkjum og heiðurslaunum skáida og listamanna. Skal frv.
byggt á eftirfarandi stefnuatriðum :

1. Að Alþingi hafi jafnan átta skáld eða listamenn á hálfum launum háskólakenn-
ara í Reykjavik. Sá, sem eitt sinn hefur fengið þessi heiðurslaun, heldur þeim
ævilangt, en enginn má fá þessi laun, nema hann sé minnst 45 ára að aldri.
Heiðurslaununum úthlutar landsnefnd, og skal einn fulltrúi kosinn af hverri
sýslunefnd og bæjarstjórn í landinu.

2. Að Alþingi veiti árlega jafnháa fjárhæð i námsstyrki handa átta skáldum og
listamönnum. Menntamálaráð úthlutar þessum styrkjum árlega. Enginn má fá
þennan styrk oftar en þrem sinnum.

Greinargerð.

Fyrir nálega 60 árum lagði Alþingi út í það stórræði að veita einu skáldi heiðurs-
laun á fjárlögum. Sá, sem fyrir þeim heiðri varð, var sr. Matthías Jochumsson.
Hann mun þá hafa verið hálfsextugur og hafði verið þjóðskáld, frá því að hann var
nemandi i latinusk6lanum. Var hér ekki rasað fyrir ráð fram. Bændur í Skagafirði
áttu frumkvæði að þessu nýmæli. Leið svo fram um aldamót. Þá komu til sögunnar
þrjú skálet: Þorsteinn Erlingsson, Einar Kvaran og Jón Trausti. Var um alllanga
stund þrálát barátta á þingi um verðleika þessara skálda, og mun þeim hafa þótt
slíkt mat og endurmat á gildi þeirra fremur óskemmtilegt ævintýri. Þessum deil-
um lauk II þann hátt, að þremenningarnir héldu fenginni viðurkenningu.

. Eftir fyrra stríðið fjölgaði smátt og smátt í þessari fylkingu, og er nú svo komið,
að á annað hundrað manna nýtur mismunandi hárra launa úr ríkissjóði fyrir að
iðka skáldskap eða listir. Má segja, að þar sé misjafn sauður í mörgu fé. Þar ern
nokkrir mjög merkir andans menn, en mikill meiri hluti þeirra, sem nú hafa fengið
þessi ríkislaun, eru ekki í neinum sýnilegum kynnum við lista- eða skáldagyðjuna,
Kommúnistaflokkurinn hefur gengið mjög langt í að koma sínum flokksmönnum á
framfæri í þessum efnum. En fleiri eru án sýnilegra verðleika á þessum launalista
en þeir, sem kommúnistar hafa lagt til, þó að kommúnistar hafi sýnt mestan flokks-
dugnað við að mynda núverandi ríkisrekstur í listum og skáldskap á Íslandi. Er
þetta raunar eðlilegt, þar sem sovétstjórnin hefur Í landi sínu lagt undir sitt valda-
svið allar greinar framleiðslunnar og alla andlega starfsemi og listir. Eftir því sem
greinagóðir ferðamenn frá Rússlandi herma, hefur með gífurlegri harðstjórn tekizt
að framleiða með þjóðnýtingu margháttaðar efnivörur, en með skáldskap og listir
hefur farið á annan veg. Enginn Tolstoy hefur ritað heimsfræg snilldarverk í Rúss-
landi undir stjórn bolsevika. Virðist framleiðsla nýrra listaverka og skáldverka hafa
verið mest til gagns og gleði fyrir stjórnarflokkinn. enda svo til stofnað. Mun það
mál manna að ekki megi við því búast, að nokkur þjóð framleiði snilldarljóð eða
háfleygar myndir eftir ákvörðunum frú valdhöfum landsins. Hér er líka sú reyndin,
að hin miklu ríkisframlög hafa ekki skapað svo mikið sem eitt einasta skáld eða
listamann. Bókmennta- og listasaga landsins sannar ótvírætt, að allir afburðamenn
á þvi sviði hafa gert sín góðu og varanlegu verk af innri þörf, en aldrei fyrir laun
eða kaup.

Skömmu fyrir síðari heimsstyrjöldina var svo komið, að þing og stjórn gat ekki
ráðið við hinn sívaxandi straum nýliða í skáldskap og myndlist, sem sótti inn á fjár.



lögin. Var þá tekin upp sú nýbreytni að fela menntamálaráði þessi fjárskipti. Stóð
svo i nokkur ár. A þeim árum tókst að hlífa skáldum og listamönnum við
að vera árlega kviku skornir á Alþingi, en kommúnistar þóttust ekki fá fulla rétting
sinna mála með þessum hætti. Töldu þeir, að skáldin og listamennirnir ættu sjálfir
að skipta styrknum milli sín. Var það gert að þeirra vilja að fela stéttarfélagi
skáldanna að skipta ríkisfénu milli félagsmanna. En þá gerðist í höfuðstaðnum sá
leikur, sem Egill Skallagrímsson vildi upp taka á þingvöllum, þegar dreifa skyldi
fjársjóðum hans yfir þingheim. Urðu nú hrindingar og pústrar með félagsmönnum,
og innan tíðar sprakk stéttarfélagið og skiptist milli borgaralegra og austrærina
manna. Alþingi tók þá upp þann sið að kjósa með hlutfallskosningu sérstaka nefnd
til að skipta skálda- og listamannasjóðnum. Eiga allir þingflokkar fulltrúa i
nefndinni.

Kommúnistar höfðu beitt sér fyrir stöðugri hækkun á þessu ríkisframlagi. A
yfirstandandi fjárlögum er þessi upphæð um 500 þús. kr. Er þetta margfaldlega hærri
upphæð, miðað við efnahag og mannfjölda hér á landi, en nokkur önnur þing-
stjórnarþjóð veitir til þessara mála. Nú mun kommúnistum hafa þótt hlýða, að
þeirra flokksmenn sætu að mestöllu þVÍ fé, sem þingmenn þeirra höfðu lagt sig i
framkróka með að útvega. En þegar þar kom, að meiri hluti nefndarinnar vildi ekki
fallast á þennan skoðunarhátt, létu kommúnistar óánægju sína í ljós með því að
þiggja ekki laun þau, sem þeirra mönnum voru fram borin. Létu þessir óánægðu
kommúnistar gremju sína bitna á borgaraflokkunum og nefndarmönnum þeirra. Var
nú svo komið, að allmikið af launum skáida og listamanna var ekki móttekið af
þeim, sem það var ánafnað af þingnefndinni.

Nú má öllum heilskyggnum mönnum vera ljóst, að þetta verðlauna skipulag er
óframkvæmanlegt. Byrði ríkissjóðs til þessara útgjalda er orðin óhæfilega há. Tala
þeirra, sem komnir eru á meira eða minna föst ríkis laun fyrir að leggja stund á
skáldskap og listir, er hærri en hjá nokkurri frjálsri þjóð. Nálega allt það bezta, sem
gert hefur verið á íslandi í listum og bókmenntum, hefur verið skapað með tóm-
stundavinnu án þess, að listamaðurinn eða skáldið léti sér koma til hugar peninga-
greiðslu eða föst laun. Að því leyti, sem reynt hefur verið að beita ríkisrekstri i
listum og skáldskap, þá er árangurinn í allra minnsta lagi. Aldrei í sögu landsins
hefur verið gefið út jafn mikið af algerlega þýðingarlausurn skáldverkum eins og
síðan tala hinna ríkislaunuðu höfunda var farin að skipta mörgum tugum. Þegar
þar bætist við, að samtök eru hafin meðal allmargra af viðtakendum skálda- og
listamannalauna um að taka ekki við fénu og jafnvel að verja því til að óvirða og
tortryggja það mannfélag. sem leggur fram fé af litlum efnum til framdráttar hin-
um vanþakkláta skáidalýð, þá er sýnilegt, að hér er farið eftir lokaðri leið.

Hins vegar má telja víst, að bókmenntum og listum sé ger varanlegur greiði með
því að láta á hverjum tíma vera til nokkur heiðurslaun handa mönnum, sem þjóðin
metur, enda séu slík laun ekki veitt, fyrr en allur almenningur í landinu viðurkennir
gildi hlutaðeigandi listamanns eða skálds. Slík heiðurslaun er ekki hyggilegt að veita
ungum og óráðnum mönnum, enda mjög óvíst, að slíkur stuðningur væri heppilegur
skáldum og listamönnum, sem eru að þroskast og reyna krafta sína. Má segja, að
skáidalaun Matthíasar hafi ekki komið fyrr en þjóðin hafði sannfærzt um lista-
mannshæfileika hans, og er það fordæmi til eftirbreytni.

Sýnilegt er, að ekki hlýðir að láta skáldin sjálf eða listamennina velja hina út-
völdu úr sínum hóp. Alþingi hefur fyrir sitt leyti ár eftir ár sýnt í verki, að það telur
sér ekki henta að skipta skálda- og listamannalaunum. Hér er lagt til að velja i
skiptanefnd góða borgara, líkt og þegar kviðdómur er kjörinn. Ef hver sýslunefnd
og bæjarstjórn velur einn fulltrúa til að dæma með skriflegri atkvæðagreiðslu fl
hverjum tíma um, hvaða umsækjandi sé hæfastur til að fá heiðurslaun, þá mun sá
dómur aldrei vera langt frá skoðun almennings i landinu, sem leggur fram féð og
á að njóta hinna listrænu verðmæta.

Námsstyrki handa ungum skáldum og listamönnum er eðlilegt að fela mennta-
málaráði til fyrirgreiðslu. Langoftast yrðu þeir styrkir notaðir til námsdvala-og
ferðalaga erlendis.


